
Adnoddau ar gyfer Dinasyddiaeth Fyd-eang Uwch 
Her: Technoleg
Thema: Yr Amgylchedd Naturiol
Sut all technoleg helpu i leihau effaith trychinebau naturiol?
· http://www.nationmultimedia.com/technology/How-technology-can-help-reduce-the-impact-of-natur-30235813.html
Sut all technoleg helpu i leihau effaith trychinebau naturiol
Gianluca Lange
Mehefin 10, 2014 1:00 am
Dylunio anystyriol yw sail llawer o'r difrodi a achosir gan argyfyngau amgylcheddol, p'un a bod hynny'n llifogydd, daeargrynfeydd, tswnamïau neu'n drychinebau naturiol eraill. Mae adeiladau a seilwaith critigol wedi dechrau cwympo oherwydd nad oeddent wedi'u dylunio i wrthsefyll dwyster cynyddol byd natur.
Er bod gan Wlad Thai leoliad daearyddol da ac nad yw'n wynebu trychinebau erchyll fel ei chymdogion, yn ddiweddar fe'i trawyd gan un o'r daeargrynfeydd gwaethaf yn y Gogledd, a adawodd lawer o adeiladau, ffyrdd a safleoedd arwyddocaol mewn cyflwr drwg. 

Bu i'r daeargryn maint 6.3 a'r 700 o ôl-gryniadau ladd dau o bobl yn ardal Mae Lao Chiang Rai ac anafu 20. Roedd y daeargryn mor gryf fel y gellid ei deimlo mewn rhai adeiladau uchel yn Bangkok. Dywedodd Adran Tân ac Achub Bangkok bod yna berygl i 100 o adeiladau yn y brif ddinas fynd ar dân oherwydd nad oeddent wedi eu dylunio i wrthsefyll daeargrynfeydd. 

Fodd bynnag, gall technoleg ddarparu gwybodaeth allweddol i lywodraethau, cynllunwyr a pheirianyddion, gan gynnig gwell ffordd o ragfynegi ymddygiad adeiladau yn ystod  argyfyngau naturiol. I bob pwrpas, mae technoleg uwch yn darparu dull rhagweithiol ac effeithiol o greu cymunedau all wrthsefyll trychinebau.

Nid oes angen dweud bod angen i'r awdurdodau ganfod ffyrdd newydd o atal a lleihau difrod daeargrynfeydd. Mae hyn yn cynnwys datblygu seilwaith a gwaith cynnal a chadw hirdymor a pharodrwydd pan fo trychineb yn digwydd. 

Gall y dechnoleg sydd ar gael heddiw gydgyfeirio dyluniad pensaernïol a pheirianyddol a data geo-ofodol. Mae gan ddinasoedd y gallu i ddefnyddio data geo-ofodol manwl a'i gymhwyso ar draws y seilwaith cyfan, yn cynnwys gweithrediadau a gwaith cynnal a chadw. Mae'r integreiddio hwn wedi galluogi sefydlu newidiadau arwyddocaol er mwyn bodloni anghenion cynllunio a rheoli trefol.

Gall creu modelau 3D rhithwir o ddinasoedd cyfan helpu perchnogion, adeiladwyr, peirianyddion a hyd yn oed y cyhoedd i ddeall sut a ble i flaenoriaethu ymdrechion adfer yn dilyn trychineb, fel y gellir atgyweirio cyn gynted â phosibl. Mae hyn yn arbennig o berthnasol yn achos rhwydweithiau cyfleustodau sydd wedi eu difrodi, y mae eu statws "gweithredol" yn hanfodol er mwyn adfer normalrwydd i fywyd a busnes. Hefyd, gellir defnyddio'r model hwn er mwyn cynllunio adeiladau'r ddinas yn fwy effeithiol yn y dyfodol. 

Yn yr achos hwn, petai swyddogion yn defnyddio model digidol ar gyfer y ddinas gyfan, byddai'n cynnwys seilwaith ar wyneb y ddaear ac o dan y ddaear. Byddai'n hygyrch i gynllunwyr trefol, syrfewyr, peirianyddion, gweithwyr cyhoeddus ac eraill allai fod ei angen arnynt, ac mae'n dangos ble mae'r ardaloedd gorau ar gyfer datblygu yn y dyfodol. 

Gallai defnyddio modelau 3D ar gyfer adeiladu a chynllunio dinesig er mwyn helpu i baratoi ar gyfer unrhyw drychinebau yn y dyfodol fod yn fan cychwyn da i Wlad Thai. 

Gianluca Lange yw uwch reolwr diwydiant Autodesk Asean.
· http://theinstitute.ieee.org/technology-focus/technology-topic/minimizing-the-damage-from-natural-disasters
Lleihau Difrod Trychinebau Naturiol
Mae ymchwilwyr yn defnyddio lloerenni i fonitro'r amodau ar y Ddaear
Gan KATHY PRETZ 9 Medi 2013

Llifogydd yn Ariannin: Mae'r ddelwedd hon a dynnwyd gan yr 'Advanced Spaceborne Thermal Emission and Reflection Radiometer ' (ASTER) yn gynnar ym mis Gorffennaf yn dangos llifogydd mawr ar hyd Afon Parana, yn Ariannin, o ganlyniad i law trwm ym mis Mehefin. Mae ASTER yn un o bum offeryn arsylwi'r Ddaear a lansiwyd ym mis Rhagfyr 1999 ar loeren Terra NASA.
Delwedd: NASA/GSFC/METI/ERSDAC/JAROS/U.S.- Tîm Gwyddoniaeth ASTER Japan

 
P'un a ydynt yn llifogydd, daeargrynfeydd, neu lyncdyllau, mae trychinebau naturiol yn ddinistriol. Ers 2010, mae mwy na 700 wedi cael eu cofrestru o gwmpas y byd, gan effeithio ar fwy na 450 miliwn o bobl, yn ôl astudiaeth a gyhoeddwyd llynedd gan y Gronfa Ariannol Ryngwladol. Mae'r CAR yn adrodd bod y difrod blynyddol ers y 1990au wedi codi o gyfartaledd o US $20 biliwn i tua $100 biliwn. A disgwylir i'r duedd gynyddol honno barhau.
Ni ellir atal trychinebau naturiol, ond gellir gwneud llawer gyda thechnoleg i leihau eu heffaith ariannol a lleihau nifer y bywydau a gollir. Yn y rhifyn arbennig hwn mae The Institite yn archwilio tri phrosiect o'r fath: yr offeryn mapio byd eang ASTER sydd ar fwrdd lloeren NASA sy'n rhannu'r delweddau mae'n ei gasglu o drychinebau gyda sefydliadau dyngarol; dull o gymhwyso system loeren i fonitro newidiadau mewn tymheredd ar y ddaear all arwain at ddarogan daeargrynfeydd a meddalwedd ar gyfer canfod llyncdyllau.
Efallai eich bod yn meddwl mai dim ond yn ddiweddar y datblygwyd technolegau sy'n rhybuddio am drychinebau naturiol, ond roedd dyfeisiadau oedd i fod i wneud hynny yn bodoli dros 170 o flynyddoedd yn ôl, fel y disgrifir gan  erthygl gan Ganolfan Hanes IEEE 
Yn y rhifyn hwn hefyd ceir gwaith Cymrawd IEEE James A. Smith, a helpodd i arloesi technoleg synhwyro biosffer y Ddaear o bell.
O'R UCHELFANNAU
Mae'r Advanced Spaceborne Thermal Emission and Reflection Radiometer  (ASTER) sydd ar fwrdd lloeren Terra NASA yn offeryn amlsbectrol a lansiwyd yn 1999. Mae ASTER yn rhan o System Arsylwi'r Ddaear yr asiantaeth, sy'n gyfres o loerenni sy'n monitro'r Ddaear er mwyn deall ei natur yn well.
Mae'r offeryn yn darparu delweddau eglur iawn o'r Ddaear mewn 14 band gwahanol o'r sbectrwm electromagnetig. Yn eu tro caiff y delweddau eu defnyddio i ddynodi newidiadau yn y tir, atmosffer, hinsawdd a'r moroedd. Er enghraifft, mae ASTER yn monitro rhewlifoedd a gweithgaredd folcanig, gwres mewn ardaloedd dinesig, a newidiadau mewn defnydd tir. Gall hefyd dracio llifogydd [gweler y ddelwedd isod], hyrddwyntoedd a daeargrynfeydd. Ers ei lansio, mae Aster wedi tynnu mwy na 2 filiwn o ddelweddau o wyneb y Ddaear, gan ychwanegu tua 500 i'w archif bob dydd.
Mae ASTER yn brosiect ar y cyd rhwng Gweinyddiaeth Economi, Masnach a Diwydiant (GEMD) Japan a NASA. Mae GEMD yn monitro'r offeryn, yn hysbysu staff NASA pan fo angen addasu lleoliad antena'r offeryn neu orbit y lloeren, ac yn delio â cham cyntaf prosesu data'r delweddau. Mae gan ASTER dair is-system wedi eu rhannu yn ôl tonfedd: gweladwy ac isgoch agos, isgoch tonfedd byr, ac isgoch thermal. Mae gan bob is-system gydraniad gwahanol ar y ddaear, gyda nifer o fandiau yn pontio pob ystod tonfedd.
"Mae'r cytundeb hwn gyda Japan yn eithaf nodweddiadol o'r trefniadau dwyochrog sydd gan NASA gyda gwledydd eraill megis Canada, Ffrainc a'r Almaen sydd â'r gallu i weithio yn y gofod", meddai Michael Abrams, arweinydd tîm gwyddoniaeth ASTER yr Unol Daleithiau yn Labordy Jet-yriant NASA yn Pasadena, Califfornia.
Abrams yw cydawdur y papur“ASTER Satellite Observations for International Disaster Management,” ynghyd â Kenneth A. Duda, uwch wyddonydd gyda System Arsylwi'r Ddaear, sy'n rhan o Ganolfan Arsylwi Adnoddau'r Ddaear a Gwyddoniaeth yn Sioux Falls, S.D. Mae'r ddau yn rhan o'r tîm yn NASA sy'n gweithredu'r gorchmynion ac sy'n rheoli'r lloeren Terra y mae ASTER ar ei bwrdd.
Ymddangosodd eu papur yn  Nhrafodion yr IEEE ym mis Hydref 2012, a oedd yn rhifyn arbennig wedi ei neilltuo ar gyfer synhwyro trychinebau naturiol o bell. Mae ar gael yn  Llyfrgell Ddigidol IEEE Xplore.
CYDWEITHREDIAD BYD-EANG
Gorchwyl mwyaf amlwg ASTER yw caffael a darparu arsylwadau brys am drychinebau naturiol, sef un o'r pethau y'i dyluniwyd yn benodol i'w wneud dros 14 o flynyddoedd yn ôl. Mae NASA yn cyfrannu at yr ymdrech drwy'r Siarter Rhyngwladol ar y Gofod a Thrychinebau Mawr sy'n cynnwys asiantaethau gofod preifat, cenedlaethol a rhyngwladol. Mae'r 20 o lofnodwyr y siarter, a ddaeth i rym yn 2000, yn cytuno i rannu data o'u lloerenni gyda sefydliadau dyngarol. Gall y delweddau lloeren helpu swyddogion baratoi ar gyfer digwyddiadau problemus, darparu rhybuddion, dangos maint y difrod, a chynorthwyo gydag ymdrechion adfer.
Mae'r siarter yn darparu ffordd i grwpiau awdurdodedig sydd angen delweddau o drychineb ar frys i wneud cais am nifer o ddelweddau drwy wneud un galwad, yn ôl Duda. "Yn gyffredinol  tueddodd nifer y gweithrediadau siarter blynyddol gynyddu ers ei greu, oherwydd bod gwerth y gwasanaeth wedi cael ei ddangos dro ar ôl tro," meddai.
Yn ôl Abrams, mae'r cydweithredu yn sicrhau mai dim ond data o'r synwyryddion mwyaf priodol sy'n cael eu defnyddio, sy'n lleihau faint o ddata sydd angen i'r asiantaethau ei gasglu, sy'n golygu bod gwybodaeth ar gael yn gyflymach.
"Bwriad y cytundebau, sy'n seiliedig ar gyfeillgarwch a chydweithrediad, yw rhannu gwybodaeth a phrofiad", meddai. "Mae ASTER yn un o nifer o offerynnau o'r fath a weithredir gan wahanol wledydd sy'n cydweithio er mwyn darparu data pan fo angen delweddau lloeren yn achos unrhyw fath o drychineb mawr."
RHWYSTRAU RHAGFYNEGI
Er eu bod yn cyflawni gwaith cymharol dda o ran rhybuddio am ddigwyddiadau sydd ar fin digwydd, megis llifogydd, oherwydd y wybodaeth maent yn ei chasglu am lawiad a phaciau eira, ni all ASTER ac offer arall o'r fath wneud rhagfynegiadau pendant oherwydd natur hap a damwain trychinebau, eglurai Abrams.
"O leiaf gyda rhybuddion mae modd symud pobl o'r ardal ac atal colli bywydau," meddai.
Bydd cyrch Terra a phrosiect ASTER yn parhau i gael ei ariannu gan NASA drwy fis Medi 2014.
· http://www.worldbank.org/en/news/feature/2014/01/29/reducing-the-impact-of-natural-disasters-in-malawi-empowering-citizens-and-taking-charge
Lleihau Effaith Trychinebau Naturiol ym Malawi, Grymuso Dinasyddion a Chymryd Rheolaeth
Ionawr 29, 2014

UCHAFBWYNTIAU'R STORI
· Mae prosiect rheoli risg trychineb Malawi, a gefnogir gan Fanc y Byd, yn helpu'r llywodraeth i leihau effaith trychinebau naturiol ar ei dinasyddion.
· Mae darogan trychinebau a modelu risgiau yn darparu'r arfau i'r llywodraeth allu rhagfynegi a pharatoi'n well ar gyfer digwyddiadau catastroffig.
· Mae hyfforddiant mewn modelau darogan llifogydd a sychder nid yn unig yn arwain at well parodrwydd, ond hefyd at arferion call mewn perthynas â'r hinsawdd.
PERTHNASOL
BANC Y BYD
· Gwefan: Rheoli Risg trychinebau yn Affrica
LILONGWE, Ionawr 29, 2014 - Wrth amcanu at osgoi difrod llifogydd a sychder ar raddfa fawr ym Malawi, mae'r llywodraeth yn gweithredu mesurau darogan trychinebau a modelu risgiau, sy'n lleihau risgiau ac yn creu amgylcheddau mwy diogel i gymunedau.
Mae'r mesurau hyn wedi arwain at well parodrwydd ar gyfer trychinebau ymysg ei dinasyddion, sy'n gallu rhagfynegi digwyddiadau catastroffig yn well, a thrwy hynny gallant baratoi'n fwy effeithiol ar eu cyfer. Llwyddwyd i greu parodrwydd o'r fath drwy brosiect Rheoli Risg Trychinebau Malawi dan arweiniad Grŵp Rheoli Risg Trychinebau Affrica Banc y Byd, gydag arian gan Gyfleuster Byd-eang ar gyfer Lleihau Trychinebau ac Adfer.
"Yn dilyn trychineb daeargryn Karonga 2009 a'r ymwybyddiaeth a greodd, mae integreiddio rheoli risg trychinebau yn strategaethau datblygu cyffredinol Malawi wedi parhau i fod yn elfen allweddol o allu cynyddol y wlad i ddelio â thrychinebau disymwth yn ogystal â thrychinebau hirdymor," meddai Kundhavi Kadiresan, cyfarwyddwr gwlad Banc y Byd Malawi. 
Gellir effeithio'n negyddol ar fywoliaeth aelwyd nodweddiadol ym Malawi gan dywydd eithafol disymwth a digwyddiadau hinsoddegol, a'r cymunedau tlotaf a mwyaf bregus yn aml sy'n dioddef fwyaf yn ystod digwyddiadau o'r fath. Oherwydd bod y rhan fwyaf o'r aelwydydd yn ddibynnol iawn ar yr incwm cyson a geir o amaethyddiaeth sy'n ddibynnol ar law, gall un trychineb yn unig achosi colli cnwd cyfan, a cholli eu hincwm o ganlyniad eu i hynny.
Mae hyn yn amlwg iawn yn achos llifogydd cyson  Basn Afon Shire yn ne Malawi, ac mae hyn yn effeithio ar filoedd o aelwydydd bob blwyddyn ac yn golygu bod y teuluoedd tlotaf yn barhaus mewn cyflwr o adfer yn dilyn trychineb. Penderfynodd y llywodraeth weithredu er mwyn amddiffyn trigolion y dyffryn yn well.
Cynhaliwyd Asesiad Risg o Elfennau Economaidd Bregus a Thrychinebau Malawi er mwyn deall effeithiau economaidd gymdeithasol trychinebau yn well. Bu i'r astudiaeth ddadansoddol ddangos bod difrod llifogydd blynyddol ym Masn Afon Shire yn arwain at golled gyfartalog o 0.7% o'r cynnyrch domestig gros ($9 miliwn) bob blwyddyn. Mewn rhan arall o'r wlad, roedd sychder yn achosi colled economaidd gyfartalog o 1% bob blwyddyn ($13 miliwn).
Bu i ganlyniadau'r astudiaeth ysbrydoli Rhaglen Reoli Basn Afon Shire dan arweiniad y llywodraeth a ddechreuodd weithredu mesurau atal llifogydd mwy cynhwysfawr, megis mapio parthau llifogydd, system rhybudd cynnar a darogan llifogydd. Yna cyfunwyd yr ymchwil ac ymdrechion technolegol, megis fframwaith modelu risg llifogydd gan ddefnyddio gwybodaeth geo-ofodol a gwasanaethau meddalwedd newydd er mwyn manteisio'n well ar yr offer atal llifogydd diweddaraf.
Gan ddefnyddio'r dadansoddiad empirig newydd yma yn rhan isaf Dyffryn Shire, bu i'r llywodraeth broffilio'r trychinebau a chyflwyno mesurau lliniaru i'r boblogaeth leol drwy gyfres o sesiynau hyfforddi.
"Mae trychinebau yn gyfrifoldeb ar bawb oherwydd roedd yn amlwg yn ystod yr hyfforddiant eu bod yn effeithio'n fawr ar bob sector o'r economïau", meddai Dyce Nkhoma, Prif Swyddog Cymorth ac Adsefydlu Adran Materion Rheoli Trychinebau (AMRhT).
Ar ôl codi ymwybyddiaeth, gosodwyd y sylfeini ar gyfer cymryd camau cynhwysfawr ynghyd â mesurau newydd, a digwyddodd newid sylweddol o fod yn strwythur ymateb brys adweithiol i greu capasiti rheoli trychinebau.  Canlyniad hyn oedd gweithredu gweithgareddau lleihau risg allweddol megis paratoi data ar gyfer trychinebau hysbys gan ddefnyddio menter data ar gyfer cydnerthedd (DRI), sydd wedi arwain at ddatblygu Platfform Data Gofodol Malawi (MASDAP), sef platfform ar gyfer rhannu holl ddata gofodol y wlad [1]. Mae gweithgareddau eraill yn cynnwys mapio cymunedol er mwyn gwella gwybodaeth sylfaenol a chynllunio wrth gefn, gwella gwasanaethau tywydd, hinsawdd a hydrolegol ac ymwybyddiaeth gyffredinol o reoli risg trychinebau,
Mae'r gweithgareddau hyn nawr yn cael eu gweithredu er mwyn gallu hysbysu'r boblogaeth yn well ynglŷn â risgiau trychinebau posibl a grymuso dinasyddion i gymryd camau ataliol. Hefyd, er mwyn lleihau effeithiau negyddol patrymau tywydd cyfnewidiol ar rai o brif gnydau'r wlad, megis indrawn a chotwm, mae mentrau amaethyddol sy'n amgylcheddol ddoeth wedi cael eu cynnig hefyd. Mae hyn wedi arwain at gynnal sesiynau hyfforddi ychwanegol ar amaethyddiaeth sy'n amgylcheddol ddoeth ac amaethyddiaeth cadwraeth, gan amlygu sut mae rheoli risg trychinebau yn hanfodol gysylltiedig ag effeithiau newid yn yr hinsawdd.  
 "Mae'r adeiladu capasiti, gyda chefnogaeth Banc y Byd, ym maes amaethyddiaeth amgylcheddol ddoeth ac amaethyddiaeth cadwraeth wedi dylanwadu'n fawr ar fomentwm y wlad o ran ymdrin o ddifrif â'r mentrau hyn, ac mae hyn wedi dangos cysylltedd cryf o ran Rheoli Risg Trychinebau ac Addasu i Newid Hinsawdd," meddai Dr. Patson Cleopus Nalivata, Darlithydd mewn gwyddoniaeth pridd yng Ngholeg Bunda, Prifysgol Amaethyddiaeth ac Adnoddau Naturiol Lilongwe (PAANL).
Mae ymdrechion rheoli risg trychinebau Malawi wedi'u halinio â strategaeth ddatblygu'r wlad ar gyfer creu amgylchedd mwy diogel i'w holl ddinasyddion. Mae'r ymdrechion hyn ar y cyd yn helpu i leihau'r straen ar gynnyrch domestig gros (CDG) y wlad hefyd drwy leihau'r effaith economaidd a'r colli bywydau sy'n digwydd yn dilyn trychineb. Hefyd, mae mentrau allweddol yn y sector ym maes diogelu cymdeithasol ac adnoddau dŵr eisoes wedi eu diffinio, ac mae hyn yn galluogi i swyddogion y llywodraeth ddefnyddio canlyniadau'r dadansoddiad cyfun o risgiau trychinebau a defnyddio mesurau rheoli risg trychinebau newydd er mwyn parhau i wneud mwy o welliannau o ran darogan a modelu risgiau. Bydd hyn yn cynnwys gwell rhwydi diogelwch i'r poblogaethau sydd fwyaf agored i niwed, mwy o ddyfrhau yn y sector amaethyddol a gwelliannau i'r drefn rhybuddion cynnar am lifogydd a sychder.
"Mae rhaglen DRM Malawi yn enghraifft dda o sut yr ydym yn ceisio ymgysylltu'n systematig  â gwledydd Affrica er mwyn cryfhau cydnerthedd hirdymor yn wyneb trychinebau a newid yn yr hinsawdd. I ddechrau roedd yn darparu'r sail ddadansoddol ar gyfer deall a mesur y risgiau yn well, ac yna mae'n integreiddio mesurau lleihau risg â dulliau sy'n amgylcheddol ddoeth a ddefnyddir i adeiladu'r fframwaith angenrheidiol sydd, yn y pen draw, yn wirioneddol yn gwella diogelwch yr holl ddinasyddion, " nododd Christoph Pusch, Arweinydd Grŵp Practis Rheoli Risg Trychinebau Affrica.
· http://www.theguardian.com/global-development/2014/feb/14/game-thai-gaming-app-children-floods-child-play
Barod amdani: Ap ffôn symudol yng Ngwlad Thai yn troi diogelwch llifogydd yn chwarae plant
Mae ap gêm symudol yn dysgu plant beth i'w wneud pan fo llifogydd yn taro, wrth iddynt ddilyn  arwr cartŵn sy'n brwydro ei ffordd i ddiogelwch.




 Trigolion yn rhwyfo cwch o flaen bws ar hyd stryd yn Bangkok yn ystod llifogydd 2011. Llun: Chaiwat Subprasom/Reuters
Cefnogir datblygiad Guardian Global gan:
 
 
Ynglŷn â'r cynnwys hwn 
Claudine Spera
Dydd Gwener 14 Chwefror 2014 01.02 GMT. Diweddarwyd ddiwethaf ar ddydd Iau 5 Chwefror 2015 10.36 GMT
O ymrafael â chrocodeilod rhydd i osgoi peryglon trydanol, mae ap ffôn symudol newydd yn amcanu at ddysgu plant ar draws ardal Asia a'r Môr Tawel sut i fod yn ddiogel pan fo llifogydd yn taro.
Yn dilyn  dilyw Gwlad Thai 2011 a laddodd dros 800 o bobl bu i swyddfa Bangkok asiantaeth Unesco y Cenhedloedd Unedig gydweithio â datblygwyr meddalwedd OpenDream i greu Sai Fah: The Flood Fighter . Gall y chwaraewyr ddilyn yr arwr cartŵn Sai Fah wrth iddo frwydro yn erbyn llifogydd ar ei ffordd i gyfarfod ei fam, gyda phob lefel o'r gêm yn cynnig gwres ar ddiogelwch llifogydd.
Mae gemau yn boblogaidd iawn ymysg ieuenctid Gwlad Thai. Bu i astudiaeth ddiweddar ganfod bod 72% o'r bobl ifanc yn berchen ar ffôn symudol a bod 49% yn defnyddio'u dyfeisiadau ar gyfer chwarae gemau. "Yng Ngwlad Thai, mae pobl wrth eu bodd â ffonau symudol, yn arbennig yr iPhone ac Android, felly hon oedd y gynulleidfa darged," eglurodd Ichiro Miyazawa, arbenigwr rhaglen llythrennedd a dysgu gydol oes Unesco Bangkok. "Roeddem eisiau creu cymeriadau ciwt ar gyfer y gêm fel bod pobl yn teimlo agosatrwydd atynt."
Lansiwyd Sai Fah: The Flood Fighter yn yr iaith Thai y mis diwethaf; y mis hwn rhyddhawyd y gêm yn Saesneg ar blatfformau iOS ac Android.
Dywedodd rheolwr prosiect OpenDream, Nathalie Sajda, mai'r her fwyaf wrth ddylunio'r gêm oedd cydbwyso adloniant ac addysg: "Integreiddio dysgu gwersi mewn ffordd ryngweithiol hwyliog gyda'r chwaraewyr - dyma sy'n gwneud i'r gêm fod yn ddiddorol."

Mae Unesco yn gobeithio y bydd Sai Fah yn cael ei chyflwyno yn ysgolion Gwlad Thai.
Mae 22 o wersi yn rhan o'r gêm, a nifer ohonynt yn seiliedig ar senarios bywyd go iawn. "Mae yna adeg yn y gêm pan fo Sai Fah yn derbyn gwybodaeth bod y ddinas yn ddiogel oherwydd ei bod wedi ei hamgylchynu ag argae. Ond yn ddiweddarach mae'n gweld bod rhywbeth yn taro'r argae ac yn ei ddifrodi - mae hyn yn seiliedig ar stori wir," eglurodd Sajda. "Mae'n bwysig cael dealltwriaeth real ynglŷn â pha fath o sefyllfaoedd all plentyn neu oedolyn eu hwynebu yn ystod llifogydd."
Hysbyseb
Mae chwaraewyr hefyd yn cael eu briffio ynglŷn â sut i gyfyngu ar beryglon mewn adeiladau, megis atal toiledau a phibellau rhag gollwng dŵr budr i gartrefi.
Mae yna nifer o apiau a ddyluniwyd i rybuddio defnyddwyr ffonau am drychinebau naturiol ond mae Miyazawa yn credu mai Sai Fah: The Flood Fighter yw'r cyntaf o'i fath i addysgu pobl ifanc drwy ddefnyddio gêm - cymhwyso elfennau nodweddiadol chwarae gêm megis sgorio pwyntiau ac ennill gwobrau er mwyn creu profiad hwyliog ac ymgysylltiol.
Mae sefydliadau eraill sy'n ymwneud â chymorth trychinebau hefyd yn dechrau gweithredu yn yr un modd. Mae gan Achub y Plant ap sy'n caniatáu defnyddwyr i lenwi esgidiau gweithwyr dyngarol - ond mae'n amcanu at addysgu plant ynglŷn â'r ymgyrch ddyngarol, ac nid rheoli argyfwng. Mae gemau megis Disaster Island a lansiwyd yr wythnos hon gan y Groes Goch Brydeinig, yn dysgu defnyddwyr sut i ymdopi yn ystod trychineb naturiol, ond fideo ryngweithiol ydyw yn hytrach nag ap symudol.
Mae fersiwn iaith Thai o Sai Fah: Flood Fighter wedi cael ei lawrlwytho dros 11,000 o weithiau, ac mae yna gynlluniau i hyrwyddo'r fersiwn Saesneg mewn ardaloedd sy'n tueddu i ddioddef llifogydd ar draws Asia a'r Môr Tawel.

Mae Sai Fah wedi cael ei lawrlwytho dros 11,000 o weithiau
Bu i bobl ifanc a samplodd y gêm mewn digwyddiad a gynhaliwyd gan weinyddiaeth addysg Gwlad Thai y mis diwethaf roi eu sêl bendith i'r ap, "Mae'n gêm hwyliog iawn a gellir cymhwyso'r gwersi yr wyf wedi eu dysgu i fywyd bob dydd," dywedodd Thamphitak Rakwiratham sy'n naw oed. Dywedodd Natchalita Nilkeaw, 10, y chwaraewr cyntaf i gwblhau pob lefel: "Mae hyn yn gymaint o hwyl! Bu i mi ddysgu sgiliau goroesi llifogydd drwy gwblhau'r sialensiau. Mae'n wahanol i gemau eraill ar y rhyngrwyd oherwydd mae'r gêm hon yn dysgu gwersi ymarferol i blant. Byddaf yn ei hargymell i fy ffrindiau."
Mae Miyazawa yn gobeithio y bydd Sai Fah yn cael ei defnyddio mewn ysgolion yn genedlaethol, pan fo polisi'r llywodraeth o ddarparu tabled gyfrifiadurol i'r 9 miliwn o ddisgyblion yng Ngwlad Thai yn cael ei weithredu. "Mae hynny'n rhywbeth yr ydym eisiau ei wthio [ac rydym wedi ei drafod] gyda'r weinyddiaeth addysg." meddai.
"Rydym yn deall nad yw'r tabledi cyfrifiadurol wedi cael eu defnyddio'n effeithiol yn yr ysgol, ac rydym yn meddwl a allwn osod y math yma o apiau mewn tabledi - [fydd yn darparu] cyfle da i blant chwarae, trafod a chaffael mwy o wybodaeth [am reoli llifogydd]. Gall greu cyfle da i feddwl a siarad am [beryglon llifogydd]. Os gall plant eu defnyddio yn y modd hwnnw yn y dosbarth, byddai hynny'n beth gwych."
· http://www.bbc.co.uk/news/world-24559932
Mynediad i dechnoleg yn 'gymorth i oroesi mewn trychineb naturiol'
· 17 Hydref 2013
· O adran Y Byd

Mae mynediad eang i ffonau symudol yn Ynysoedd Philippines yn cael y clod am achub nifer o fywydau yn ystod Teiffŵn Bopha.
Yn ôl astudiaeth o bwys, mewn rhai o'r gwledydd sy'n fwyaf tueddol o ddioddef trychinebau naturiol y ceir hefyd y mynediad prinnaf i gyfathrebu a thechnoleg all achub bywydau.
Mae mynediad o'r fath yn effeithio'n fawr ar allu pobl i baratoi ar gyfer trychinebau a'u goroesi ac adfer ar ôl iddynt ddigwydd.
Ar Ynysoedd Philippines,  er enghraifft, gall 99% o'r bobl gael mynediad i ffôn symudol.
Bu i negeseuon testun a Twitter achub nifer o fywydau yn ystod teiffŵn yn 2012, dywedodd Ffederasiwn Rhyngwladol y Groes Goch a'r Cilgant Coch.
Mae enghreifftiau eraill o dechnoleg yn helpu i achub bywydau neu'n cynorthwyo'r ymgyrch ddyngarol yn cynnwys defnyddio negeseuon testun i anfon rhybuddion am hyrddwyntoedd yn Haiti a system cod bar cyfrifiadurol ar gyfer monitro dosbarthu cyflenwadau dyngarol yn Syria.
Gwella Cydnerthedd
Mae awdur adroddiad blynyddol yr IFRC ar Drychinebau'r Byd yn nodi "er bod cyfanswm y bobl yr effeithiwyd arnynt gan drychinebau wedi gostwng yn 2012, mae nifer y bobl yr effeithiwyd arnynt yn y gwledydd tlotaf wedi cynyddu, gyda dros 31.7 miliwn o bobl wedi dioddef effeithiau".
"Yn aml hefyd dyma'r rhai sydd â'r lleiaf o fynediad i dechnoleg," meddai Patrick Vinck.
Bu i Ysgrifennydd Cyffredinol IFRC, Bekele Geleta, fynegi gobaith y byddai "llywodraethau a phobl yr effeithir arnynt mewn gwledydd sy'n tueddu i ddioddef trychinebau yn gallu manteisio ar ddyfeisiadau megis meddalwedd rhagfynegi tywydd, delweddau lloeren a systemau rhybuddio eang, gan wella eu cydnerthedd yn wyneb trychinebau a'u gallu i adfer yn gyflym pan fônt yn taro".
"Bu i Deiffŵn Bopha effeithio ar 6.3 miliwn o bobl ar Ynysoedd Philippines, ac achubwyd miloedd o fywydau oherwydd bod gan 99% o'r boblogaeth fynediad i ffôn symudol a'u bod yn gallu derbyn rhybuddion cynnar a gwybodaeth am sut i aros yn ddiogel." dywedodd.
Fodd bynnag, mae'r adroddiad hefyd yn rhybuddio na ddylai asiantaethau dyngarol wneud y camgymeriad o wrando ar y rhai sydd wedi eu cysylltu yn unig ac eithrio'r rhai nad ydynt.
Mae'n annog y sector preifat, sefydliadau dyngarol, llywodraethau a chymunedau lleol i weithio gyda'i gilydd i sicrhau mynediad i dechnoleg i boblogaethau o'r fath.
Mwy am y stori hon
Gall tywydd eithafol fod yn 'bennaf gyfrifol am dlodi' 
16 Hydref 2013
Bywydau wedi eu dinistrio gan Deiffŵn Bopha
10 Rhagfyr 2012
Mewn lluniau: Teiffŵn Bopha yn taro Ynysoedd  Philippines
05 Rhagfyr 2012 
Ymdrechion Pacistan i ailadeiladu yn cael eu difetha gan drychinebau naturiol
29 Tachwedd 2010


Dolenni perthnasol ar y rhyngrwyd
· Adroddiad Ffederasiwn Rhyngwladol y Groes Goch a'r Cilgant Coch ar Drychinebau'r Byd 2013


· http://www.theguardian.com/global-development/2013/oct/17/local-people-access-technology-survive-disasters
Mae pobl leol 'angen mynediad i dechnoleg er mwyn goroesi trychinebau'
Gall technoleg wella llawer ar allu cymunedau yr effeithir arnynt gan drychinebau i helpu eu hunain, meddai'r adroddiad ar drychinebau'r byd
[image: image10.jpg]


 
Pentrefwyr yn India yn sefyll ar arglawdd bylchog afon wedi gorlifo. Bu i ddefnydd helaeth o dechnoleg gyfrannu'n fawr at atal colli nifer fawr o fywydau pan drawodd seiclon Phailin y wlad. Llun: AP
Cefnogir datblygiad Guardian Global gan:
 
     Ynglŷn â’r cynnwys hwn
Mark Tran

@marktran


Dydd Iau 17 Hydref 2013 09.49 BST Diweddarwyd ddiwethaf ar ddydd Iau 22 Mai 2014 07.21 BST
Mae prinder mynediad i wybodaeth a thechnoleg yn ddylanwad mawr ar allu pobl i baratoi ar gyfer trychinebau, eu goroesi ac adfer ar ôl iddynt ddigwydd, yn ôl yr adroddiad ar drychinebau'r byd 2013.
Er bod technolegau newydd yn gwella llawer ar allu cymunedau sy'n dioddef trychinebau i helpu eu hunain, mae'r adroddiad, a gyhoeddwyd gan Ffederasiwn Rhyngwladol Cymdeithasau'r Groes Goch a'r Cilgant Coch (IFRC) yng Ngenefa dydd Iau, yn dweud bod mynediad i dechnoleg yn hynod anghyfartal. Mae'r rhaniad digidol hwn ar ei fwyaf amlwg yn y gwledydd sydd fwyaf tueddol i ddioddef trychinebau o gwmpas y byd.
Yn ystod yr ychydig oriau critigol yn dilyn argyfwng, mae'r adroddiad yn pwysleisio  bod y rhan fwyaf o'r bywydau a achubir yn rhai a achubir gan bobl leol mewn gwirionedd. Er hyn, nid oes gan nifer o'r ymatebwyr cyntaf yma fynediad i wybodaeth ac offer achub bywyd elfennol, megis systemau rhybuddion cynnar a chysylltedd elfennol a seilwaith rhwydwaith.
Wrth i asiantaethau dyngarol droi fwyfwy at dechnolegau fel ffynhonnell gwybodaeth am anghenion cymunedau yr effeithir arnynt gan drychinebau, mae'r adroddiad hefyd yn rhybuddio eu bod mewn perygl o wrando ar y rhai sydd wedi eu cysylltu yn unig, gan eithrio'r rhai nad ydynt. Mae'r adroddiad yn annog y sector preifat, sefydliadau dyngarol, llywodraethau a chymunedau lleol i weithio gyda'i gilydd i sicrhau mynediad i dechnoleg i'r cymunedau tlotaf yma.
"Mae yna enghreifftiau gwych o'r hyn all ddigwydd pan fo arbenigwyr technoleg a dyngarwyr yn cydweithio." meddai Ed Happ, prif swyddog gwybodaeth byd-eang IFRC, "Bu i IFRC a chwmni telegyfathrebu Trilogy ddatblygu'r system Tera SMS, sydd wedi galluogi i 3 miliwn o bobl yn Haiti dderbyn rhybuddion am hyrddwyntoedd a chyngor ar atal afiechydon. Bu i ni ei sefydlu'n ddiweddar yn Sierra Leone, a'n huchelgais yw lansio Tera mewn 40 o wledydd. Ond ni allwn wneud hyn ar ein pennau ein hunain, mae angen i'r sector preifat a'r sector cyhoeddus weithio gyda ni."
Mae adroddiad eleni yn canolbwyntio ar rôl technoleg -  ei photensial a'i chyfyngiadau. Bu i ddefnydd helaeth o dechnoleg, yn arbennig negeseuon testun,  gyfrannu'n fawr at atal colli nifer fawr o fywydau pan drawodd seiclon Phailin dalaith Odisha yn India'r wythnos ddiwethaf. Bu i seiclon 1999 ladd 10,000 o bobl yn yr ardal hon. Y tro hwn, 27 o bobl sydd wedi marw hyd yma.
"Bu i dechnoleg chwarae rôl allweddol wrth roi gwybodaeth i bobl cyn ac yn ystod y seiclon," meddai Simon Eccleshall, pennaeth rheoli trychinebau ac argyfyngau IFRC. "Roedd pobl yn barod. Roedd technoleg yn caniatáu i bethau ddigwydd yn gyflymach y tro hwn. O'r blaen, hysbyswyd pobl drwy ddefnyddio corn siarad o ddrws i ddrws. Erbyn  hyn defnyddir negeseuon testun- pobl yn rhannu gwybodaeth."
Mewn enghraifft arall o sut y mae sefydliadau yn defnyddio technoleg, mae'r Groes Goch Americanaidd wedi sefydlu canolfan gweithrediadau digidol (DigiDoc), sy'n galluogi tracio pyst ar y cyfryngau cymdeithasol o ardaloedd yr effeithiwyd arnynt gan drychineb, a'u hintegreiddio i'r broses o wneud penderfyniadau.
"Mae hyn yn galluogi'r Groes Goch Americanaidd i fonitro teimladau cadarnhaol a negyddol, a hynny'n cael ei ddangos mewn amser real," meddai Eccleshall. "Mae'n dangos ble mae yna broblem, ac yn galluogi i'r pencadlys roi galwad i un o'r canghennau a gofyn beth sy'n digwydd."
Llynedd cafwyd y nifer isaf o farwolaethau a phobl yr effeithiwyd arnynt gan drychinebau yn y 10 mlynedd diwethaf, ond yn nhermau costau, 2012 oedd y bumed flwyddyn ddrytaf o hyd yn ystod y degawd diwethaf. Yn ôl IFRC, roedd nifer y marwolaethau o ganlyniad i drychinebau yn 90% yn is na'r cyfartaledd ar gyfer y degawd. Mae niferoedd y trychinebau hefyd ymysg yr isaf yn ystod y degawd.
Cafwyd cyfanswm o 552 o drychinebau llynedd, a gostiodd $158bn. Y digwyddiad drytaf oedd hyrddwynt Sandy yn yr Unol Daleithiau, a gostiodd $50bn; y mwyaf marwol oedd teiffŵn Bopha yn Ynysoedd Philippines, a laddodd 1,901 o bobl. Llifogydd oedd yn gyfrifol am 53% o'r 139 miliwn o bobl yr effeithiwyd arnynt gan drychinebau yn 2012, a'r gwaethaf yn digwydd yn Tsieina ym mis Ebrill a Mehefin.
"Roeddem yn lwcus llynedd, ond nid ydym yn hunanfodlon o gwbl," meddai Eccleshall. "Dim ond mater o amser yw hi cyn y bydd trychineb mawr yn effeithio ar nifer fawr o bobl. Y duedd ddiddorol yw bod trychinebau mawr yn tueddu i fod mewn gwledydd sydd ag incwm uchel, tra bod noddwyr wedi edrych ar ymateb mewn gwledydd ag incwm isel."
Mewn adroddiad ar wahân a gyhoeddwyd dydd Mercher, dywedodd y Sefydliad Datblygu Tramor(SDT) y dylai llywodraethau anghofio am gynlluniau i ddileu tlodi eithafol os byddant yn methu ymdopi â risg gynyddol trychinebau naturiol mewn rhai o rannau tlotaf y byd.
Amcanodd y SDT y bydd tua biliwn o bobl eithafol dlawd yn byw mewn gwledydd sydd mewn perygl mawr o ddioddef trychinebau naturiol erbyn 2030 - mwy na phoblogaeth yr Unol Daleithiau ar hyn o bryd. Yn Affrica Is-Sahara, bydd 118 miliwn o bobl yn wynebu peryglon tywydd eithafol - a mwy na 20 miliwn o bobl mewn perygl mewn gwledydd megis Nigeria ac Ethiopia.
Heb fynd i'r afael â lefelau distadl yr arian sydd ar gael ar gyfer ymdrechion i leihau peryglon trychinebau naturiol - dim ond $0.40 am bob $100 o gymorth ariannol - gallai'r cynnydd diweddar o ran lleihau tlodi byd-eang gael ei ddal yn ôl i'r graddau fyddai'n cyfateb i "oes dros nos" mewn gwledydd ble mae sychder, hyrddwyntoedd a fflachlifoedd yn fygythiad, rhybuddiodd y SDT.
Yn ôl yr adroddiad, yr 11 gwlad sy'n wynebu'r risg mwyaf o dlodi o ganlyniad i drychinebau yw Bangladesh, Gweriniaeth Ddemocrataidd Congo, Ethiopia, Kenya, Madagascar, Nepal, Nigeria, Pacistan, De Swdan, Swdan ac Uganda.
"Rydym yn gwybod bod trychinebau yn dwysau tlodi - nid ydynt yn terfynu bywydau yn unig, maent yn dinistrio siopau, ffyrdd, cnydau, tai ac ysbytai mewn mannau nad oes rhwydi diogelwch megis yswiriant neu nawdd cymdeithasol," meddai Tom Mitchell, pennaeth newid hinsawdd SDT ac un o awduron yr adroddiad. "Heb newid ystyrlon, breuddwyd gwrach yn unig yw sôn am ddileu tlodi eithafol."
· http://www.bbc.co.uk/news/technology-29149221
Sut mae technoleg yn newid gwaith lleddfu effeithiau trychineb
Gan Edwin Lane, gohebydd Technoleg, BBC News
· 24 Medi 2014
· O adran Technoleg

Mae trychinebau megis daeargryn Haiti 2010 wedi sbarduno datblygiadau technolegol mewn perthynas â gwaith lleddfu effeithiau trychinebau
Pan fu i lywodraeth Prydain roi cymorth brys i bobl oedd yn ffoi rhag milwyr Islamaidd yng ngogledd Iraq y mis diwethaf, un o'i phryderon pennaf oedd sut allai'r ffoaduriaid wefru eu ffonau symudol.
Yn ogystal â phebyll a dŵr yfed, gollyngodd awyrennau'r Awyrlu fwy na 1,000 o lusernau pŵer solar wedi'u cysylltu i wefryddion ar gyfer pob math o declynnau symudol i aelodau'r gymuned grefyddol Yazidi islaw.
Dyma'r tro cyntaf i'r llusernau gael eu gollwng o'r awyr mewn ymgyrch o'r fath, ond mae gweithwyr dyngarol yn dweud bod hyn yn rhan o ymdrechion cynyddol i ddatblygu technoleg a ddylunnir i wneud gwahaniaeth mewn ardaloedd lle mae trychinebau wedi digwydd.

Gollyngwyd dros 1,000 o lusernau pŵer solar Sunlite o'r awyr yng Ngogledd Iraq
Yn 2010, roedd Dr Paul Gardner-Stephen, ymchwilydd systemau cyfrifiadurol ym Mhrifysgol Flinders yn Awstralia, yn gyrru i'w waith yn ei gar pan glywodd adroddiadau ar y radio am ddinistr daeargryn Haiti, dros 10,000 o filltiroedd i ffwrdd.
Gyda'r ffyrdd wedi eu cau, seilwaith wedi ei chwalu'n rwbel a rhwydweithiau symudol wedi ei difrodi, sylweddolodd bod angen gwneud rhywbeth ar frys.
"Fel arfer mae gennych ryw dri diwrnod i adfer cysylltiadau cyn bod y bobl ddrwg yn sylweddoli nad yw'r bobl dda yn rheoli bellach," meddai.
Ei ateb oedd datblygu'r dechnoleg sy'n galluogi i ffonau symudol gysylltu'n uniongyrchol â'i gilydd hyd yn oed pan nad oes rhwydwaith ar gael, neu pan fo mastiau wedi eu difrodi - system a elwir yn "rhwydweithio rhwyllog".
Mae ei waith ar Brosiect Serval yn golygu y gall defnyddwyr anfon negeseuon testun, gwneud galwadau ffôn ac anfon ffeiliau i ddefnyddwyr eraill cyfagos, gan greu rhwydwaith symudol gyda gwe o ddefnyddwyr.
Dyma un enghraifft yn unig o'r dwsinau o dechnolegau a ddatblygir yn dilyn Haiti er mwyn helpu'r ymdrechion dyngarol mewn ardaloedd trychineb.
"Mae yna ddigon o dechnoleg ar gael i ddynion gwyn cyfoethog," meddai Dr Gardner-Stephen. "Mae angen i ni helpu gweddill y byd."
Dylanwad Haiti
Prosiect arall a ddeilliodd o drychineb Haiti oedd Rhaglen Leddfu Argyfwng Trilogy (Tera), rhaglen negeseuon testun torfol sydd nawr yn cael ei chyflwyno gan y Groes Goch mewn 40 o wledydd ar draws y byd.

Mae Dr Paul Gardner-Stephen yn un o griw cynyddol o ymchwilwyr sy'n gweithio ar atebion technolegol ar gyfer ymdrechion lleddfu trychinebau
Mae'n galluogi i weithwyr dyngarol lywio drwy wlad sydd wedi ei tharo gan drychineb ar sgrin cyfrifiadur, dynodi'r holl ffonau symudol a ddefnyddir mewn ardal benodol, ac anfon diweddariadau brys 140-nod i bob un drwy glicio botwm.
Fe'i datblygwyd ar y cychwyn yn Haiti gyda chymorth gweithredwyr rhwydweithiau symudol lleol, oedd yn galluogi dosbarthu negeseuon gyda chyngor ar hylendid dŵr a chymorth meddygol i filiynau o bobl ar draws y wlad hon yn y Caribî.
"Nid wyf yn gwybod am unrhyw ffordd arall o gyfathrebu sy'n eich galluogi i gyrraedd cymaint â hynny o bobl, mor gyflym ac uniongyrchol â hynny," meddai Snaron Reader, ymgynghorydd cyfathrebu'r Groes Goch Ryngwladol sydd ar hyn o bryd yn gweithio ar sefydlu'r system Tera yn nwyrain Affrica.
"Nid yw'n debyg i'r radio pan fo'n rhaid i rywun fod yn gwrando. Mae'n rhywbeth sy'n crynu yn y boced a byddant yn gallu gweld y wybodaeth honno yn syth."
Mae'n dweud bod y niferoedd mawr o ffonau symudol sy'n cael eu gwerthu nawr mewn gwledydd sy'n datblygu yn golygu bod anfon negeseuon testun yn ffordd ddelfrydol o gyfathrebu.
Disgwylir i danysgrifiadau symudol byd-eang gyrraedd saith biliwn eleni yn ôl y Cenhedloedd Unedig, gyda’r twf mwyaf yng ngwledydd Affrica ac Asia.

Mae'r system Tera y galluogi i weithwyr dyngarol anfon negeseuon testun i filiynau o ddefnyddwyr ffonau symudol drwy glicio botwm.
Her gwybodaeth dorfol
Mae prosiect Tera hefyd yn galluogi dioddefwyr trychinebau i anfon negeseuon yn ôl at asiantaethau dyngarol, i ddweud wrthynt ble maent a beth sydd ei angen arnynt fwyaf.
Mae hyn yn golygu ei fod yn debyg i raglenni a ddatblygwyd yn ddiweddar a ddyluniwyd i gywain y swm enfawr o wybodaeth a gynhyrchir yn syth ar ôl i drychineb ddigwydd, megis rhyfel neu ddaeargryn.
Defnyddiwyd prosiect Ushahidi yn Haiti er mwyn caffael gwybodaeth dorfol gan boblogaeth Haiti, gan ddefnyddio cyfryngau cymdeithasol megis Twitter a Facebook yn ogystal â negeseuon testun, gyda'r wybodaeth yn cael ei delweddu ar fap ar-lein i'w defnyddio gan asiantaethau dyngarol.
Daeth platfformau tebyg yn boblogaidd yn dilyn daeargryn a tsunami 2011 yn Japan.
Mae Japan yn drydydd yn y byd o ran nifer y bobl sy'n defnyddio Twitter, a bu'r rhwydwaith yn ddull cyfathrebu a ffynhonnell gwybodaeth allweddol, gan ei fod fel arfer yn gyflymach ac yn fwy effeithiol na chyfryngau prif lif.

Mae caffael gwybodaeth dorfol yn cael ei ddefnyddio i gywain gwybodaeth gan y rhai yr effeithir arnynt fwyaf gan drychinebau.
Mae nifer o brosiectau tebyg yn cael eu datblygu, yn cynnwys y rhai hynny drwy'r Rhwydwaith Dyngarol Digidol  a'r Standby Taskforce - sefydliadau sy'n lleoli gwirfoddolwyr sydd ag arbenigedd mewn monitro cyfryngau cymdeithasol, cyfieithu negeseuon i ac o dafodieithoedd, a chreu mapiau argyfwng yn seiliedig ar drychinebau.
Kim Scrive yw rheolwr Cronfa Arloesi Dyngarol, asiantaeth a gefnogir gan y llywodraeth a sefydlwyd yn 2011 sy'n cefnogi ymchwil arloesol i gymorth dyngarol.
Nid yw [lleddfu trychinebau] bellach yn golygu gollwng nwyddau ar bobl yn unig a gadael iddynt ymdopi. Sharon Reader, Y Groes Goch Ryngwladol.
Mae'n dweud mai ceisio cywain y swm anferth o ddata a gynhyrchir o ganlyniad i drychineb neu wrthdaro yw'r "maen mawr y mae pobl yn ceisio ei wthio i'r wal", a'r her wirioneddol yw ceisio troi'r holl ddata yn wybodaeth y gall asiantaethau dyngarol weithredu arni.
Newid ym maes technoleg
"Mae nifer o bobl yn gweithio arno, ond yn fy marn i nid yw hynny wedi digwydd eto,” meddai.
Yn ogystal â'r mentrau cychwynnol a gefnogir fel arfer gan gronfa Mr Scriven, mae'r cwmnïau technolegol mawr yn dechrau dangos diddordeb mewn apiau dyngarol ar gyfer eu technoleg hwy.
Yn ddiweddar, bu i Google gyhoeddi ei rhaglen drôn, y mae'n awgrymu y gellid ei defnyddio i ollwng nwyddau o'r awyr i ardaloedd trychineb.
Llynedd, cyhoeddodd y cwmni enfawr hwn Brosiect Loon - cynllun i gyflwyno cysylltiadau rhyngrwyd i fannau anodd eu cyrraedd drwy rwydwaith o falŵns uchel.
Mae'r ddau brosiect yng nghamau cyntaf y broses ddatblygu. Ond mae gweithwyr dyngarol yn dweud ein bod yn gweld newid mawr yn rôl technoleg mewn gwaith dyngarol, a sut y gall rymuso'r rhai yr effeithir arnynt gan y trychineb sydd wedi eu taro.
Nid yw [lleddfu trychinebau] bellach yn golygu gollwng nwyddau ar bobl yn unig a gadael iddynt ymdopi," meddai Sharon Reader o'r Groes Goch.
" Bu newid mawr yn y maes dyngarol o ran bod y bobl yr effeithir arnynt gan argyfwng yn cael eu gweld nid fel dioddefwyr ond fel pobl sydd â'r gallu i ofalu amdanynt eu hunain."
Mwy am y stori hon
· Sut mae Haiti yn cyfathrebu?
· 20 Ionawr 2010


· Google yn profi dosbarthu gyda drôn yn nhreialon Prosiect Wing
· 28 Awst 2014


· 'Trefnu' gollwng nwyddau o'r awyr yn Iraq, meddai rhif 10 
10 Awst 2014


· Apiau sgwrsio rhwydweithiau rhwyllog yn achub pobl
01 Mai 2014


Mwy o ffonau symudol 'na phobl y flwyddyn nesaf', meddai asiantaeth y Cenhedloedd Unedig
09 Mai 2013
Dolenni gwe at elusennau a sefydliadau i gael mwy o adnoddau:
· http://practicalaction.org/disaster-risk-reduction?utm_source=S000&utm_medium=PPC&utm_campaign=C10105&gclid=CKfZrr-7k8UCFc3MtAodxVsAVQ
· http://worldconcern.org/myconcern/disaster-risk-reduction/?gclid=CMqz6_u7k8UCFSXHtAodVV0Akw
· http://www.trust.org/spotlight/Disaster-risk/?source=jtSpotlights&gclid=COf_l4G_k8UCFVTKtAodhXwADA

